
Forord

«Det gamle slottet» er den andre boka i serien om Anna og hunden hennar Kaspar.

Denne gongen er dei i ein liten by ved Middelhavet. I denne byen står det 700 år gamle slottet som denne historia handlar om. Om ein vil, kan ein besøke denne byen, slik eg har gjort, men det er slett ikkje sikkert at alt som står i boka, stemmer med slik det verkeleg er, på slottet, og elles i byen.

Det er tilfelle at ei grein av Grimaldifamilien har eigd dette slottet, men Mademoiselle Béatrice er fri fantasi, slik også Bastien og alle dei andre personane vi møter i boka, er det. Nokre av hendingane har verkeleg skjedd, t.d. at Grimaldifamilien blei arrestert under revolusjonen i Frankrike. Vi veit òg at den franske kongen blei avretta vinteren 1793.

Bakarst i boka finn de ein epilog. Han er resultatet av ein skrivekonkurranse for dei som er i den aldersgruppa denne boka rettar seg mot. Han er skriven av Sofia Nerås Eide og Karoline Nerås Eide.


1. NAMIRA

Anna står framfor det fine, gamle maleriet av eit esel med vingar. Ho frys. Ein kald gufs slår mot henne frå dei rå murveggene i det gamle slottet.

Plystring frå ein kjend song trengjer inn i øyra til Anna der ho står: «Mon coq est mort, mon coq est mort…»

Plutseleg bryt ein skarp, skingrande lyd inn i plystringa. Alarm!

Er det brannalarm? Tjuverialarm?

Anna må finne mor og far. Ho strammar bandet til Kaspar, men der er det ingen motstand. Anna blir forskrekka då ho ser at i andre enden heng halsbandet, men ingen Kaspar.

- -

Dagen før dette hender, møter vi Anna og Kaspar i ei trong, bratt gate dekt med brustein.

No gjorde han det igjen!

«Kaspar! Kom hit» roper Anna. For eit elendig tidspunkt å stikke av på, tenker Anna, og spring etter Kaspar, uroleg for kva han kan finne på.

Kaspar er hunden til Anna. Ein hund med særpreg, som far seier. Han er ein bullterrier, snill – og eigenrådig. Lydig er han berre når han sjølv vil.

Akkurat no vil han tydelegvis slett ikkje vere lydig. Han har nemleg kjent ei god lukt, skjøner Anna, for ho kjenner lukta sjølv også. Ei god lukt.

Anna er saman med foreldra sine på haustferie i Frankrike. Dei er i ein liten borgby som ligg på ei høgde ved Middelhavet. Alle husa i den vesle byen høyrer til borga. Anna og foreldra hennar har leigd eit lite hus og skal vere her heile haustferieveka. Anna har gledd seg lenge. Det er ikkje ofte familien er i utlandet. Som oftast er dei på båttur på Nordvestlandet, der dei bur. Ein utanlandstur er det litt meir sus over, synest Anna.

Rett nok er ikkje alle båtferiar kjedelege. Denne sommaren hadde Anna hamna midt oppi eit mysterium om ein gammal afrikansk amulett. Ho og venene Siri og Eirik hadde fått det meste av æra for at mysteriet vart løyst. Anna hadde ikkje ein gong vore nøydd til å fortelje noko då ho kom tilbake til skulen etter ferien. Alle hadde lese om ho i avisene. Det kjentest litt godt, sjølv om all denne merksemda kunne bli i meste laget av og til. Ho som til vanleg var stille og sjenert, hadde sett at ho kunne vere modig og snarrådig, kanskje modigare enn mange andre til og med. Ting hadde endra seg etter det som hadde hendt. Anna var ikkje så mykje aleine lenger. Ho trekte seg ikkje alltid unna når nokon ville ha ho med, slik ho hadde gjort før.

No er dei altså på den turen dei har planlagt så lenge. Far og Anna har hatt mor til fransklærar eit år, så Anna kan ein heil del fransk. Mor snakkar fransk som ein innfødd, noko som ikkje er så rart, sidan ho budde mange år i Frankrike då ho var ung. Eigentleg er ho dansk og snakkar ei underleg blanding av dansk og vestnorsk.

Dei har reist med fly til Nice. Derifrå har dei køyrt buss fram til den vesle, koselege byen. Dei har berre så vidt vore inne i huset og sett frå seg bagasjen før dei går på oppdagingsferd i området.

Kaspar er alltid med når Anna og foreldra skal på tur. Denne gongen måtte han reise i eit eige bur som vart plassert i lasterommet på flyet. Men det plaga ikkje Kaspar, såg det ut til.

Byen er så liten at her er lett å finne fram. Mor og far har sett seg på ein fortauskafé, mens Anna og Kaspar ruslar ein tur på eiga hand.

Anna synest det er spennande å kikke inn i tronge gater og smug. I den gamle borgmuren er det koselege dører inn til dei små husa. Vindauga, dei små verandaene og husveggene er pynta med blomster. Her og der veks det granateple, mango og sitronar på trea i bakgardane og oppetter borgmurane. Det er så stilt, for her er det ingen butikkar og lite bilar. Det er visst utanfor turistsesongen også. Anna har berre sett to typiske turistar med kamera med blikket søkande rundt etter fine fotoobjekt. Ein katt slumrar oppi ei blomsterpotte, men luskar vekk då Anna og Kaspar nærmar seg.

Heilt øvst i borgbyen ligg slottet, eit gammalt slott frå den tida borga var bygd, for om lag 700 år sidan. Anna gler seg til å sjå det på innsida. Ho har aldri vore inne i eit ekte slott før.

Kaspar og Anna har gått ned ei smal, bratt trapp som er ein del av den tronge gata. Anna kan høyre klimpring frå ein gitar. Den som spelar, øver seg visst, leitar etter tonane før grepa omsider er på plass. No kan Anna høyre kva song det er: «Mon coq est mort, mon coq est mort…» Den songen kjenner Anna godt, for dei song om den daude hanen, «Min hane er død, min hane er død!» på skulen, på mange språk, i kanon, då Anna var yngre.

Akkurat her er det altså Kaspar finn på å slite seg laus frå Anna. Han har allereie funne ut kor den gode lukta kjem frå, «matvrak» som han er, og smett inn ei dør som står på gløtt. Brått stilnar tonane frå «Mon coq est mort».

Anna er i villreie.

«Eg kan då ikkje berre gå rett inn i husa til folk eg ikkje kjenner», tenker ho. Men sidan det er akkurat det Kaspar har gjort, veit ho at han må hentast.

Anna bankar forsiktig på døra som står på gløtt, og opnar henne sakte.

Der sit Kaspar på golvet med labben pent i vêret – og ved sida av han sit ein gut og klappar han, mens han puttar i Kaspar små kjøtbitar. Til og med små gulrotbitar, noko han til vanleg avskyr, går ned i svelget til Kaspar, der han sit og viser kor flink han er til å gje labb. Guten, med hovudet fullt av mørke krøllar, ler. Ved sida av ein komfyr står ei jente og stirer på Kaspar med open munn. Anna kjenner den gode lukta av maten som putrar i ein kasserolle på komfyren. Jenta stirer enda meir forskrekka då Anna kjem inn døra.

«Orsak», seier Anna på fransk og tar tak i bandet til Kaspar. No smiler jenta ved komfyren også. Ho har krøllete, svart hår som er samla i ei lang flette. Ho ser ut til å vere på same alder som Anna. Guten på golvet er omtrent åtte år, tippar ho.

Anna fortel om Kaspar og seier at dei er på ferie. Jenta heiter Namira, og broren Kasim. Oppstilt mot veggen står ein gitar. Anna hentar han og viser Kasim nokre av grepa til songen han streva med. Anna lærer seg å spele gitar, og denne songen kan ho. Snart har Kasim òg full kontroll på spelinga.

«Vil du ha ein matbit?» spør Namira,

«Ja, gjerne!» svarer Anna som kjenner seg skrubbsvolten. Maten smakar minst like godt som han luktar.


2. FRAMANDE I ATELIERET?

Først går praten litt trått, for begge jentene er litt sjenerte. Namira snakkar mest – Anna konsentrerer seg hardt for å forstå. Dei snakkar både fransk og litt engelsk. Om dei ikkje finn rette orda, skjøner dei det meste likevel. Berre Namira snakkar sakte nok, klarer Anna å henge med. Namira hentar ei teikneblokk – så kan dei teikne når orda manglar. Snart ler dei så det rungar i murveggene, dei ler av alle dei underelge teikningane og orda som etterkvart blir til samtale.

«De bur vel ikkje her aleine?» spør Anna.

Namira ler: «Nei, vi bur saman med faren vår. Han er kunstmålar og har atelier her i huset. Det er berre ikkje så lett å tene nok pengar på maleria han lagar, så han må også ha ein annan jobb. Når Kasim og eg kjem heim frå skulen, varmar eg litt mat til oss, sidan far kjem heim seinare. Vil du sjå atelieret?»

Det vil Anna gjerne. Kasim og Kaspar leikar på golvet. Kaspar er i storslag, og halen piskar vilt.

I atelieret er veggene dekte av små og store maleri i sterke fargar. På borda er det tubar med maling, terpentinflasker, linolje, penslar, klutar og knivar. Knivane ligg sirleg ved sida av kvarandre etter størrelse, alle med fine utskjeringar på skaftet. Det luktar sterkt av maling og terpentin. På eit staffeli står eit lerret spent opp med eit maleri som ikkje er ferdig. Den inste veggen i rommet er halvvegs riven ned. Innanfor veggen kan Anna sjå inn i eit rom med ei køyeseng.

«Far driv og pussar opp», seier Namira. «Vi skal flytte veggen her i atelieret slik at rommet innanfor blir litt større. Det skal vi dele med ein lettvegg, slik at Kasim og eg kan få kvart vårt rom.»

Kasim kjem også inn til dei, med Kaspar hakk i hel. Kaspar veit å gjere seg til ven med den som deler på maten!

«Eg stikk bort til tante!» seier Kasim og spring ut ei dør i atelieret som Anna ikkje har lagt merke til før. Den fører rett ut til ei lita sidegate. Det er berre så vidt Anna rekk å trakke på bandet til Kaspar før han også forsvinn ut døra.

Namira og Anna går inn igjen på kjøkkenet som er opent inn mot stua. Fargane sprakar liksom frå alle kantar, både på bilda far til Namira og Kasim har måla, og på møblar, teppe og puter.

«Tante arbeider på slottshotellet», fortel Namira. «Det er far si tante, altså, men vi kallar henne for tante, Kasim og eg også. Vi bruker å gå til henne når vi vil – og når ho ikkje har det altfor travelt på hotellet. »

Namira fortel at familien opphavleg er frå Algerie.

«Farmor, farfar og tante Hafida kom til Frankrike for femti år sidan, men både far, Kasim og eg er fødde her.» Besteforeldra er døde for lenge sidan, fortel ho, «Men tante Hafida er akkurat som ei bestemor», smiler Namira.

Plutseleg knurrar Kaspar og spring inn på atelieret og rett mot døra Kasim gjekk ut av. Døra står på gløtt. Anna triv tak i bandet til Kaspar, og saman med Namira spring dei ut i sidegata.

«Det var nokon her inne i atelieret!» roper Namira. «Eg såg at Kasim lét att døra etter seg, og no var ho open!

Men jentene kan ikkje sjå nokon i gata. Inne i atelieret igjen ser Namira seg rundt i rommet.

«Er noko stole?» spør Anna.

«Ikkje det eg kan sjå», seier Namira og løftar på lerret, papir, bøker og pussefiller.

«Det er far som har full oversikt her inne. Han vil nok sjå med ein gong om noko er borte.»

Anna kan sjå at Namira er bekymra.

«Eg kan godt vente her saman med deg til far din kjem», seier ho. Men det treng ho ikkje, seier Namira.

Anna kjem på at mor og far sikkert ventar på henne, men før ho går, avtalar dei å treffast neste dag også.

Anna finn mor og far akkurat der dei sat då ho gjekk. Dei er svoltne og vil ha litt mat på kafeen. Anna som nettopp har ete, vil heller ha ein is. Ho fortel om Kaspar som stakk av. Far og mor får desse morske uttrykka i ansiktet som dei alltid får når Kaspar rotar til ting. Men dei smiler igjen når Anna fortel om Namira og Kasim. Dei synest det er hyggeleg at ho allereie har fått ei venninne, og gler seg til å treffe ho. Før Anna rekk å fortelje om at nokon hadde vore inne i atelieret, legg ho merke til ein høg mann som går forbi fortauskafeen der dei sit. Ho ser berre ryggen til mannen då han forsvinn inn ei sidegate, men ho kan høyre han lenge etter at han er ute av syne. Han plystrar, og songen har allereie festa seg på hjernen til Anna: «Mon coq est mort, mon coq est mort…“


3. DET GAMLE SLOTTET

«Mon coq est mort, mon coq est mort…» Anna bråvaknar. Der er den songen igjen, tenker ho då ho sprett ut av senga og bort til det opne vindauget. Der ser ho rett ned i ein inngjerda skulegard! Den hadde ho ikkje lagt merke til i går då dei kom. Ut frå eit av vindauga på skulebygningen siv stotrande gitartonar og barnestemmer som syng så godt dei kan til tonane. Anna trur det må vere Kasim og klassen hans som øver.

Ute frå det vesle kjøkkenet roper mor: «Kom igjen, sjusovar! Frukosten er klar for lenge sidan!»

Kaspar har ikkje brydd seg med å finne ut kor songen kom frå. Han står hovudstups nedi matskåla si med frukosten på full fart ned i den alltid skrubbsvoltne magen.

«Skal vi på slottet no?» spør Anna. Far sit og les i eit hefte dei har fått på turistinformasjonen.

«Nei, dei opnar først klokka fire i ettermiddag», seier far. «Kanskje vi skal bade i Middelhavet mens vi ventar?»

Før dei drar med den vesle bussen til stranda, stikk Anna ut på verandaen. Der kan ho sjå havet som strekkjer seg utover heilt til det smeltar saman med den lyseblå himmelen. Kvite striper etter flya som landar og lettar frå flyplassen, lagar mønster på kryss og tvers over alt det blå. Frå verandaen kan ho sjå rett ned i skolegarden også. Det er friminutt, og den vesle skoleplassen er full av springande, hoiande ungar.

«Hei, Namira!» roper Anna. Namira som står saman med nokre andre jenter, ser opp og får auge på Anna. Ho vinkar, peikar på klokka si og held tre fingrar i vêret. Anna skjøner ho meiner at dei kan treffast då.

«Ok!» roper Anna og vinkar. Mens dei ventar på bussen, ser Anna bort på slottet. Vimplane på tårnet vaiar i vinden.

5.oktober 1793, Rue Bourgade

Bastien held pusten. Han står inni eit knøttlite portrom og kjenner pulsen dunke. Han er redd hjarteslaga hans kan høyrast heilt ut på den smale brusteinsgata. Der han står, ser han søppel flyte nedover renna inntil husveggen. Det lukter forferdeleg, men det ensar ikkje Bastien. Han kan høyre at lyden av hestehovane blir kraftigare. Dei er rett ved staden der han gøymer seg. Han trykkjer seg endå lenger inn i portrommet og krøkjer seg saman for å gjere seg så liten som råd.

Så er hestane og ryttarane forbi. Han gløttar forsiktig fram og ser dei gå inn i borggarden på slottet. Det var det han visste, Robespierre sine soldatar fann fram overalt.

Han skundar seg nærare slottsmuren. Etter ei stund kjem ryttarar og hestar ut igjen. Dei har ingen frå slottet med seg.

«Ikkje denne gongen», tenker Bastien, men han veit at i desse urolege tidene er ikkje familien på slottet trygge.

Onkel Pierre som arbeider i stallen der, har fortalt Bastien om alt som går føre seg rundt omkring i Frankrike. Om kongen som vart avretta i vinter, om revolusjonen og at alle er fødd frie og like. Bastien skjøner at soldatane til Robespierre ikkje er ute etter slike fattiggutar som han. Men familien på slottet, adelsfamilien Grimaldi, er ikkje trygg. Bastien tenker på Mademoiselle Béatrice. Han ser henne av og til når han hjelper til i stallen. Han vil ikkje at det skal hende henne noko. Ho smiler ofte til han. Ein gong ga ho han eit heilt brød.

Bastien spring bort til stallen. Der veit han at han finn onkel Pierre. Men før han smett inn til onkelen og hestane, gløttar han opp mot det øvste vindauget på slottsveggen som vender inn mot borggarden. Han synest han kan sjå nokon der inne. Det er sikkert Mademoiselle Béatrice, tenker han og smiler for seg sjølv.

«For ei herleg strand!» seier mor.

«Og så varmt i vatnet», seier Anna. Denne sommaren hadde ho knapt bada, for temperaturen i vatnet heime på Nordvestlandet var ikkje så mykje å skryte av.

Kaspar har heller ikkje bada. Rollen som badevakt passa han betre, snorkande på eit handkle i skuggen under ein parasoll. Kaspar hatar vatn.

Dei sit på verandaen i det vesle huset dei leiger. Anna ser på klokka, ho nærmar seg tre. Ho gler seg til å treffe Namira igjen.

Far minner Anna på at slottet opnar klokka fire då ho spring ut døra og nedover brusteinsgata til Namiras hus. Kaspar blir ikkje med, for han er trøytt og sliten av varmen og kviler seg i skuggen på verandaen.

«Kom inn!» roper Namira. Ho står i døropninga og ser ut til å vente på Anna.

«Kom og hels på far, han er heime», seier Namira.

Faren kjem ut frå atelieret. Han smiler til Anna og helsar på henne.

«Eg har fortalt far at det var nokon som var inne her i går», seier Namira.

«Det var sikkert berre ein turist som ville sjå om atelieret var ope så han kunne kjøpe bilde», seier faren. «Kanskje eg gjekk glipp av ein storhandel der!» Han ler høgt.

«Eg kan ikkje sjå at noko er borte. Kanskje dei vart vettskremde av alle fargane?» seier han. Faren er ein svær kar. Håret har nokre grå striper innimellom alt det svarte. Han ler mykje og høgt, nesten heile tida. Auga synest nesten ikkje mellom alle smilerynkene.

«Vil du sjå korleis bilda blir til kanskje?» spør han Anna. Det vil Anna meir enn gjerne. Han fortel og viser korleis han arbeider, og kva han har tenkt med bilda. Anna ser dei på ein anna måte når han fortel. Der ho første gongen berre såg mange fargar, ser ho no figurar og historier som dukkar fram ettersom han fortel. Anna gløymer heilt å passe tida, men då mobilen vibrerer i lomma, kjem ho på at ho og foreldra skal på slottet. Det er far som sender ei melding til henne.

«Snakkast etterpå!» roper Anna då ho spring oppover den smale gata.

Der står mor, far og Kaspar og ventar på henne, og dei kryssar fort gata over til slottet og finn inngangsdøra til slottsmuseet.

Fleire folk står i kø og ventar på at museumsvaktene skal opne dørene. Kaspar stirer mot ein høg mann som står midt i køa. Øyra til Kaspar står rett til vêrs, og nasen vibrerer.

Anna som held han i bandet, er på vakt. Ho veit godt at Kaspar kan finne på å slite seg og springe rett mot målet han har sett seg ut, og akkurat no er det tydelegvis denne mannen som er målet. Men Anna er kjappare enn han denne gongen og strammar bandet tidsnok til å hindre han i å fyke fram mot mannen. Mannen har ikkje merka noko, heldigvis. Dørene går opp, og Anna kjenner den rå, kalde lufta frå slottsmurane slå mot seg, Berre nokre få har kjøpt billett til omvisinga. Dei andre folka har allereie spreidd seg rundt omkring til fleire rom i slottet. Då høyrer Anna det igjen: dei svake plystretonane av strofa «Mon coq est mort, mon coq est mort….»

